
 AZƏRBAYCAN RESPUBLİKASININ DÖVLƏT STATİSTİKA KOMİTƏSİ
Sənaye məhsullarının istehsalçı qiymətlərinin müşahidəsi və qiymət indekslərinin hesablanmasına dair metodoloji tövsiyələr
                                                                 BAKI – 2022
Azərbaycan Respublikası Dövlət                 Statistika Komitəsinin 2022-ci il
5 noyabr tarixli 08/04s №-li sərəncamı ilə təsdiq edilmişdir

Sənaye məhsullarının istehsalçı qiymətlərinin müşahidəsi və qiymət indekslərinin 
hesablanmasına dair metodoloji tövsiyələr
                                                                 BAKI – 2022
           Müqəddimə
Sənaye məhsullarının istehsalçı qiymətləri indeksi (bundan sonra SİQİ) - sənaye müəssisələri tərəfindən istehsal edilərək satılan sənaye məhsullarının istehsalçı qiymətlərinin zamana görə dəyişməsini xarakterizə edən nisbi göstəricidir.
Metodoloji tövsiyələrdə sənaye məhsullarının istehsalçı qiymətlərinə dair göstəricilər, onların təyinatı, bu məhsulların istehsalçı qiymətləri üzərində statistik müşahidənin aparılması üçün təmsilçi məhsulların və baza sənaye müəssisələrinin seçilməsi, qiymət qeydiyyatının və məlumatların toplanmasının əsas prinsipləri, habelə müşahidə olunan məhsul növlərinin keyfiyyəti dəyişdikdə, satışı müvəqqəti dayandırıldıqda, istehsalı mövsümi xarakter daşıdıqda qiymət qeydiyyatının aparılması qaydaları barədə ətraflı məlumat verilmişdir. Eyni zamanda, sənaye məhsullarının istehsalçı qiymətləri üzrə müxtəlif dövrlərə nisbətən fərdi, qrup və məcmu qiymət indekslərinin, orta qiymətlərin hesablanması, həmçinin bu göstəricilərin hesablanmasında istifadə olunan xüsusi çəkilərin formalaşdırılması qaydaları da bu tövsiyələrdə öz əksini tapmışdır.
Ümumi məlumat və məqsədlərin müəyyən edilməsi
SİQİ sənayedə iqtisadi vəziyyəti göstərən mühüm göstəricilərdən biridir. Bu göstəricidən iqtisadiyyatda qiymət proseslərinin öyrənilməsində, sənaye məhsulları istehsalının fiziki həcminin qiymətləndirilməsində, iqtisadi fəaliyyət növləri üzrə ayrı-ayrı məhsullara dair qiymətlərin dəyişilməsinin müqayisəli təhlilində, əsas fondların yenidən qiymətləndirilməsində, makro səviyyədə müxtəlif iqtisadi hesablamaların və proqnozlaşdırılmaların aparılmasında və Ümumi Daxili Məhsulun deflyatorunun hesablanmasında istifadə edilir.
Metodologiyanın əsaslandığı beynəlxalq standartlar və metodoloji materiallar
Metodoloji tövsiyələrin hazırlanmasında beynəlxalq təcrübədən, 2004-cü ildə Beynəlxalq Əmək Təşkilatı (BƏT), Beynəlxalq Valyuta Fondu (BVF), İqtisadi Əməkdaşlıq və İnkişaf Təşkilatı (İƏİT), Avropa Statistika Bürosu (Avrostat), Birləşmiş Millətlər Təşkilatı (BMT) və Dünya Bankı tərəfindən qəbul edilmiş “İstehsalçı Qiymət İndeksinə dair Təlimat: Nəzəriyyə və Təcrübə” adlı təlimatdan istifadə edilmişdir. 
SİQİ-nin hesablanması reprezentativlik təmin olunmaqla seçilmiş təmsilçi-məhsullar əsasında aparılır. Təmsilçi-məhsullar seçilərkən Dövlət Statistika Komitəsi kollegiyasının müvafiq qərarları ilə təsdiq edilmiş və standartlaşdırma üzrə dövlət fonduna daxil edilmiş “Məhsul Növləri Təsnifatı”ndan və “Sənaye Məhsullarının Statistik Təsnifatı, 2019”dan istifadə edilir.
Əsas anlayışlar
Bu metodoloji tövsiyələrdə istifadə olunan əsas anlayışlar aşağıdakı mənaları ifadə edir:

· qiymət - əmtəə dəyərinin pulla ifadəsidir;

· istehsalçı qiyməti - daşınma, yükləmə, boşaltma xərcləri, əlavə dəyər vergisi nəzərə alınmadan, istehsalçının öz məhsulunu istehlakçıya satdığı qiymətdir;
· orta istehsalçı qiyməti - ayrı-ayrı məhsul növlərinin faktiki qiymətləri və natura ifadəsində satış həcmləri əsasında orta kəmiyyətin çəkili düsturu ilə müəyyən edilən qiymətdir;
· SİQİ – sənaye müəssisələri tərəfindən istehsal edilərək satılan sənaye məhsullarının istehsalçı qiymətlərinin zamana görə dəyişməsini xarakterizə edən nisbi göstəricidir;
· fərdi qiymət indeksi - konkret məhsul növünün əvvəlki dövrə nisbətən qiymət dəyişməsini əks etdirən göstəricidir;
· aqreqasiya - ümumi nəticə almaq və ən ümumi göstəriciləri əldə etmək məqsədilə həmcins aşağı səviyyə göstəricilərinin birləşdirilməsidir.
1. Sənaye məhsullarının istehsalçı qiymətlərinin statistik 
                                            müşahidəsinin təşkili
Sənaye məhsullarının istehsalçı qiymətlərinin statistik müşahidəsinin təşkili aşağıdakı əsas mərhələlərdən ibarətdir:

· təmsilçi-məhsulların seçilməsi;
· baza sənaye müəssisələrinin seçilməsi;

· qiymətlərin qeydiyyatı və məlumatların toplanması.
1.1. Təmsilçi-məhsulların seçilməsi

Təmsilçi-məhsul dedikdə, məhsulların keyfiyyətinə və əsas istehlak cəhətlərinə təsir etməyərək əhəmiyyətli olmayan xüsusiyyətlərə görə bir-birindən fərqlənə bilən,  lakin öz istehlak təyinatına görə həmcins olan müəyyən məhsul növlərinin məcmusu başa düşülür. 
Məhsul növü – müəyyən əlamətlərə, xüsusiyyətlərə və səciyyələrə (növ, kateqoriya, sinif və s.) malik olan məhsulun konkretləşdirilmiş minimal vahididir. Misal üçün: təmizlənmiş günəbaxan yağı; ağ portlandsement - M400; səthi sıxlığı 150 q/kv.m-dən çox olmayan tabaşirlənmiş kağız və s.
Məhsul qrupu – həmcins təmsilçi-məhsulların məcmusudur. Misal üçün: bitki yağları; sement; kağız və s.
İlkin mərhələdə iqtisadi fəaliyyət növlərinin xüsusiyyətlərinə əsasən ölkə üzrə sənaye məhsullarının istehsalçı qiymətləri indeksinin hesablanması üçün zəruri olan təmsilçi-məhsulların və məhsul qruplarının mərkəzləşdirilmiş qaydada vahid siyahısı formalaşdırılır və həmin siyahıda təmsilçi-məhsulların ümumi xarakteristikası göstərilir. 
Təmsilçi-məhsulların seçilməsi zamanı aşağıdakı reprezentativlik meyarları nəzərə alınmalıdır:

- seçilmiş məhsulların dəyəri məhsul qrupu üzrə ümumi dəyərin ən azı 50 faizini təşkil etməlidir;

- müşahidə üçün seçilmiş təmsilçi məhsulların növləri ölkə ərazisində istehsal olunan və istehsalçı tərəfindən satılan bütün sənaye məhsulları qruplarını əhatə etməlidir;

- müşahidə üçün seçilmiş məhsulların istehsalı ölkənin sənaye sahələri üçün xarakterik olmalı və uzun müddət ərzində istehsal edilməlidir;
- məhsul növü verilmiş məhsul qrupunun ümumi buraxılışında üstünlük təşkil etməli, xüsusiyyətlərinin nisbi sabitliyi ilə xarakterizə olunmalıdır.
İkinci mərhələdə təmsilçi-məhsulların siyahısının bölgüsü prinsipi əsasında məhsul növləri seçilir. Məhsul növləri statistik müşahidəyə cəlb edilmiş baza sənaye müəssisələrinin mütəxəssisləri ilə birlikdə dövlət statistika orqanlarının mütəxəssisləri tərəfindən seçilir. Dövlət statistika orqanlarının mütəxəssisləri sənaye müəssisələri tərəfindən təqdim edilən məlumatlar əsasında hər bir təmsilçi-məhsul üzrə daha çox xüsusi çəkiyə malik və səciyyəvi xüsusiyyətlərinə (növ, kateqoriya, sinif və s.) görə bir-birindən fərqlənən bir neçə konkret məhsul növü seçir. Müşahidəyə cəlb edilmiş konkret məhsul növünün qiymət müqayisəliliyini təmin və onun real qiymət dəyişməsini müəyyən etmək üçün həmin məhsul növünün ətraflı səciyyəvi xüsusiyyətləri qeyd edilməlidir. Bu, qiymət qeydiyyatının müəyyən səciyyəvi xüsusiyyətlərə malik konkret məhsul növləri üzrə aparılmasına və keyfiyyət dəyişikliyi nəticəsində yaranan qiymət kənarlaşmalarının nəzərə alınmasına imkan verir.
1.2. Baza sənaye müəssisələrinin seçilməsi
Sənaye məhsullarının istehsalçı qiymətlərinin, həmin məhsulların istehsalı üçün istifadə olunan xammal və materialların və sənaye xarakterli xidmətlərin qiymətlərinin müşahidəsi üçün baza müəssisələrinin seçilməsi İqtisadi Fəaliyyət Növləri Təsnifatının (İFNT) “Mədənçıxarma sənayesi”, “Emal sənayesi”, “Elektrik enerjisi, qaz və buxar istehsalı, bölüşdürülməsi və təchizatı” və “Su təchizatı; tullantıların təmizlənməsi və emalı” seksiyalarına uyğun olaraq, sənaye müəssisələrinin seçmə şəbəkəsi üzrə aparılır.
Baza müəssisələrinin siyahısına ayrı-ayrı məhsul növlərinin ümumi istehsal həcmində daha çox xüsusi çəkisi olan, müəyyən məhsul növlərinin istehsalı üzrə ixtisaslaşmış, həmçinin geniş yayılmamış spesifik məhsul növlərinin istehsalını həyata keçirən müəssisələr daxil edilir. 

Sənaye məhsullarının istehsalı sahəsində ölkədə baş verən dəyişikliklər nəzərə alınmaqla baza müəssisələrinin siyahısının yenilənməsi hesabat ilinin əvvəlində həyata keçirilir.
1.3. Qiymətlərin qeydiyyatı və məlumatların toplanması
Müşahidə olunan məhsulların qiymətləri haqqında məlumatları baza sənaye müəssisələri hər ay, Dövlət Statistika Komitəsi tərəfindən təsdiq olunmuş “Sənaye məhsullarının istehsalçı qiymətləri, həmin məhsulların istehsalı üçün istifadə olunan xammal və materialların qiymətləri və sənaye xarakterli xidmətlərin qiymətləri haqqında” 12-qiymət (sənaye) №-li aylıq rəsmi statistika hesabatı forması əsasında və bu formada göstərilmiş vaxtda təqdim edirlər. Ayrı-ayrı hallarda qiymətlərin qeydiyyatı vaxtı 1-2 gün dəyişə bilər. Bu zaman hər bir məhsul növünün qiymətinin qeydiyyatı günü cari ilin bütün ayları üçün eyni olmalı, əvvəlki və növbəti qiymət qeydiyyatları arasındakı müddət bir təqvim ayına bərabər olmalıdır.
Müvafiq tövsiyələrə uyğun olaraq sənaye müəssisələrinin mütəxəssisləri müəssisə tərəfindən istehsal olunan hər bir təmsilçi-məhsul üzrə istehsal həcmi daha çox olan bir və ya bir neçə məhsul növünü seçir, hesabat formasında onların səciyyəvi xüsusiyyətlərini ətraflı qeyd edirlər. Qiymətlərin əhəmiyyətli dərəcədə dəyişməsi baş verdiyi hallarda sənaye müəssisələrinin mütəxəssislərinin təqdim etdikləri hesabatda bu dəyişmələrin səbəblərinin aydın və əsaslı şəkildə göstərilməsinə statistika orqanlarının əməkdaşları nəzarət etməlidirlər.
Formanın doldurulması üçün əsas kimi hesabat ayında satılmış məhsulun qiymətləri haqqında ödəniş sənədlərindəki məlumatlardan istifadə edilir. Əgər qiymətin qeydiyyat gününə məhsul satılmayıbsa, onda hesabat ayı ərzində qeydiyyat gününə yaxın günlərdə satılmış məhsulun qiyməti hesabata yazılır.
Qiymətlər haqqında məlumatlar müəssisənin öz istehsalı olan sənaye məhsullarının qeydiyyat tarixinə olan faktiki satış qiymətlərini əks etdirməlidir. Hesabat ayında müxtəlif kanallar üzrə satılmış məhsul daşınma, yükləmə, boşaltma xərcləri, ƏDV, aksiz və digər vergilər nəzərə alınmadan faktiki qiymətlərlə qeydiyyata alınır. İstehsal dövrü uzunmüddətli olan, lakin hesabat ilinin əvvəlindən göndərilməyən məhsulların bağlanmış tədarük müqaviləsində göstərilən qiyməti qeydiyyata götürülür. Məhsullar faktiki yükləndiyi zaman müəssisə tərəfindən müqavilə qiymətlərinə dəyişikliklər edildiyi halda, əvvəlki aylarda hesablanmış indekslərdə müvafiq düzəlişlər edilməlidir. Əgər hesabat ayında baza dövrü ilə müqayisədə məhsulun tərkib hissəsində onun istehlak xüsusiyyətlərinə təsir göstərməyən dəyişikliklər edilmişsə, o halda, qiymətlərin müqayisəliliyinin təmin edilməsi üçün məhsulun qiymətindən dəyişikliklərin dəyərini çıxmaq (və ya əlavə etmək) lazımdır.
Müşahidə üçün seçilmiş məhsul növlərinin qiymətləri bir və ya bir neçə il ərzində qeydiyyata alınır. Müşahidəyə daxil edilmiş məhsulun satışı dayandırıldıqda qiymət qeydiyyatı bu və ya digər məhsul növünün (çeşid, sinif və s.) istehlak xüsusiyyətlərinə görə digər həmcins növlə əvəz edilməklə davam etdirilir.
Müəssisədə qiymət qeydiyyatı əsas məhsul üzrə, yəni, müəssisənin əsas fəaliyyət növünü formalaşdıran məhsullar üzrə aparılır. Əgər müəssisədə bütünlükdə müəssisənin əsas fəaliyyət növündən fərqli olan məhsulların qiymətləri qeydiyyata alınırsa, onda bu müəssisənin həmin məhsulları müxtəlif fəaliyyət növlərinin məcmu indekslərinin formalaşmasında iştirak edə bilər.
Satılmış ayrı-ayrı məhsul növlərinin qiymətləri ilə yanaşı onların natura ifadəsində satış həcmləri də hesabat formasında qeyd olunur. Məhsulların satılmış həcmi haqqında məlumatlardan orta qiymətlərin və qiymət indekslərinin hesablanması üçün xüsusi çəkilər strukturunun formalaşdırılmasında istifadə olunur.
2. Qiymətlərin müqayisəliliyinin təmin edilməsi

Müəyyən təmsilçi-məhsul üzrə qiymətlərin dinamikasında müqayisəliliyin təmin edilməsi üçün həmin təmsilçi-məhsulun tərkibinə daxil olan və müşahidəsi aparılan məhsul növləri çeşidlərinin müqayisə edilən dövrlərdə dəyişməz qalması zəruridir. Qiymət müqayisəliliyi eyni səciyyəvi xüsusiyyətlərə (keyfiyyət xüsusiyyətlərinə, satış şərtlərinə və s.) malik məhsul növləri üzrə qiymətlərin qeydiyyata alınması yolu ilə təmin edilir.  
Müşahidə olunan məhsul növlərinin səciyyəvi xüsusiyyətlərində dəyişikliklər baş verdikdə, məhsulun satışı müvəqqəti və ya tam dayandırıldıqda, satış şərtləri və (və ya) alıcı kateqoriyası dəyişdikdə, habelə mövsümi məhsul növləri müşahidə edildiyi hallarda qiymətlərin müqayisəliliyi aşağıda göstərilmiş qaydalar əsasında təmin edilir. 
2.1. Müşahidə olunan məhsul növlərinin keyfiyyətində dəyişikliklər baş verdiyi hallarda qiymət müqayisəliliyinin təmin edilməsi

Ayrı-ayrı məhsul növləri üzrə qiymət dəyişiklikləri yalnız inflyasiya amilinin təsiri nəticəsində deyil, həmçinin həmin məhsulların müəyyən səciyyəvi xüsusiyyətlərinin dəyişməsi nəticəsində də baş verə bilər. 
Müəyyən texniki xarakteristikaya malik olan məhsulların müşahidəsi keyfiyyət dəyişikliklərinin təsirinin aradan qaldırılmasına və yalnız qiymət dəyişikliklərinin əks olunmasına imkan verir. Buna baxmayaraq, müəyyən texniki parametrlərə malik eyni məhsul növlərinin qiymətlərini uzun müddət ərzində müşahidə etmək çətindir. Bununla əlaqədar, cari ildə buraxılan məhsulun çeşidinin dəyişdirilməsi zamanı keyfiyyət dəyişikliyinin təsirini istisna edən şərti (hesablama) qiymət indekslərindən istifadə etmək zərurəti yaranır.

Qiymət qeydiyyatı üzrə beynəlxalq təcrübəyə uyğun olaraq, müşahidə olunan məhsul növünün hesabat ayında satıldığı qiymət qeydə alınmalı, əhəmiyyətli qiymət dəyişmələri baş verdiyi hallarda isə onun dəqiq səbəbləri göstərilməlidir. Əgər qiymətin dəyişməsinə iki amil – inflyasiya və keyfiyyət amilləri təsir göstərirsə, bu halda yerli statistika orqanlarının mütəxəssisləri hesabat təqdim edən təşkilatların mütəxəssisləri ilə birgə indekslərin hesablanması üçün qiymətləri müqayisəli şəkilə gətirməlidirlər. Sənaye məhsullarının istehsalçı qiymət indeksləri hesablanarkən yalnız inflyasiya amili nəzərə alınmalıdır.
Bu vəziyyətdə ən sadə üsul bir ayda “köhnə” və “yeni” məhsul növlərinin qiymətlərini qeydiyyata almaq, qiymətlər arasındakı fərqi keyfiyyət dəyişikliyi nəticəsində baş verən artım (azalma) kimi qəbul etmək və bu fərqə əsasən “yeni” məhsul növünün qiymətinə müvafiq düzəliş etməkdən ibarətdir. 
Əgər “köhnə” və “yeni” məhsul növlərinin qiymətlərini eyni vaxtda ardıcıl iki ayda qeydiyyata almaq imkanı varsa və bu məhsul növləri üzrə qiymət səviyyələri və aylıq indekslər fərqlənmirsə, onda məhsulun “yeni” növünün qiymətinin qeydiyyata alınması mümkündür.
“Köhnə” və “yeni” məhsul növləri eyni ayda satılmadığı və keyfiyyət dəyişiklikləri nəticəsində baş verən qiymət artımını (azalmasını) müəyyən etmək mümkün olmadığı halda, müəssisələr tərəfindən təqdim olunmuş məlumatlar əsasında “köhnə” və “yeni” məhsul növlərinin qiymətlərinin strukturu tərtib edilməlidir. Bu struktur əsasında keyfiyyət dəyişikliyi nəticəsində baş verən qiymət artımının (azalmasının) fərqi müəyyən edilir və bu fərqə əsasən “yeni” məhsul növünün qiymətinə müvafiq düzəliş edilərək qiymət indekslərinin hesablanması aparılır. Bunu keçid ayında qiymətlərin hesablanması zamanı ilə bir vaxtda həyata keçirmək, sonra isə “yeni” məhsul növünün düzəliş edilmiş qiyməti nəzərə alınmaqla qiymət indeksini hesablamaq lazımdır.

 Təcrübədə qiymətlərin strukturunun tərtib edilməsi çox çətin olduğundan qiymətlərə düzəlişlərin edilməsi üçün ən uyğun üsul məhsulun satışı müvəqqəti və ya tam dayandırılması zamanı qiymətlərin müəyyən edilməsi üsuludur.
2.2. Məhsul satışının müvəqqəti və ya tam dayandırıldığı hallarda qiymət müqayisəliliyinin təmin edilməsi

Bir sıra hallarda baza dövründə müşahidə olunan məhsul növünün satışı müxtəlif səbəblərdən hesabat dövründə müvəqqəti və ya tam dayandırılır. Bu zaman indekslərin davamlılığının təmin olunması üçün şərti qiymətlərin hesablanması və tətbiq edilməsi əsas şərtlərdəndir. Şərti qiymətlərin hesablanmasının aşağıdakı üsulları mövcuddur:
· eyni məhsul növlərinin qiymət dəyişmələrindən istifadə edilməsi;
· məhsul növünün daxil olduğu təmsilçi-məhsul üzrə qiymət dəyişmələrindən istifadə edilməsi;
· təmsilçi-məhsul növünün daxil olduğu məhsul qrupu üzrə qiymət dəyişmələrindən istifadə edilməsi.
Misal: şərti qiymətin hesablanması

	Məhsul növünün adı
	Müəssisənin adı
	Sentyabr ayında məhsulun 
1 kq-nın qiyməti, manatla
	Oktyabr ayında məhsulun 
1 kq-nın qiyməti, manatla
	Fərdi qiymət indeksi, faizlə

	1
	2
	3
	4
	5 (süt.4 : süt.3 x 100)

	Bərk buğda növlərindən makaron
	“A”
	3,50
	3,80
	108,6

	Bərk buğda növlərindən makaron
	“B”
	4,50
	4,20
	93,3

	Bərk buğda növlərindən makaron
	“C”
	5,00
	5,50
	110,0

	Bərk buğda növlərindən makaron
	“D”
	6,00
	-
	             X


Oktyabr ayı üçün “D” müəssisəsi üzrə məhsul növünün şərti qiymətini müəyyən etmək üçün “A”, “B” və “C” müəssisələri üzrə həmin məhsul növünün oktyabr ayında orta qiymət dəyişməsi hesablanır:

                                     İp  = [image: image3.png]X 100 = 103,7

Hesablanmış orta qiymət dəyişməsi əsasında “D” müəssisəsi üzrə oktyabr ayı üçün şərti qiymət hesablanır:






6,00 x 103,7 = 6,22 manat.









 

Beləliklə, “D” müəssisəsi üzrə 4-cü sütuna 6,22, 5-ci sütuna isə 103,7 rəqəmləri yazılır.
Müşahidə olunan məhsul növünün istehsalı və satışı tam dayandırıldıqda, habelə ilin əvvəlində müəssisənin bağlanması və ya istehsal fəaliyyətinin dəyişdirilməsi baş verdikdə, həmin müəssisə oxşar məhsul növünü istehsal edən və satan, lakin müşahidəyə cəlb edilməyən digər müəssisə ilə əvəz edilməlidir.
Müşahidə olunan məhsul növünün istehsalı və satışı tam dayandırıldıqda, habelə müəssisənin bağlanması və ya istehsal fəaliyyətinin dəyişdirilməsi ilin sonuna təsadüf etdiyi hallarda məhsul növü üzrə şərti qiymətlərin hesablanması ilin sonunadək davam etdirilməlidir. 
2.3. Satış şərtləri və (və ya) alıcı kateqoriyası dəyişdiyi hallarda qiymət müqayisəliliyinin təmin edilməsi

Bir sıra hallarda satışın şərtlərindən və  (və ya) alıcı kateqoriyasından asılı olaraq eyni məhsul növü müxtəlif alıcılara fərqli qiymətlərlə satılır, bu isə qiymət dinamikasında qeyri-müqayisəliliyə gətirib çıxarır.
SİQİ-nin hesablanması üçün qiymət müqayisəliliyinin təmin edilməsi prinsiplərindən biri qiymət müşahidəsinin eyni satış şərtləri və (və ya) alıcı kateqoriyası üzrə aparılmasından ibarətdir. Bu da qiymət indekslərinin hesablanması zamanı satış şərtləri və (və ya) alıcı kateqoriyasının dəyişməsi ilə bağlı amillərin indekslərə təsirini aradan qaldırmağa imkan verir.
Sənaye məhsullarının alıcıları topdan və pərakəndə satış bazarlarının subyektləri, dövlət satınalmalarını həyata keçirən təşkilatlar, emal müəssisələri və s. ola bilər. Sənaye məhsulları həmçinin istehsalçı müəssisələrin öz ticarət şəbəkələrində, bazarlarda, yarmarkalarda və auksionlarda satıla bilər. Eyni zamanda, ayrı-ayrı məhsul növlərinin müəyyən region daxilində və ondan kənarda satışı zamanı qiymətlərinin səviyyəsi fərqlənə bilər.
Bundan başqa, eyni məhsul növü müxtəlif sövdələşmə şərtləri (ödənişin forması, təchizat növü və s.) əsasında satıldığı halda qiymətlərin səviyyəsində fərqlər yarana bilər. Bu səbəbdən, müşahidəyə müəyyən satış şərtləri və (və ya) alıcı kateqoriyası üzrə daha çox satılan məhsullar cəlb edilməlidir. Orta qiymətlərdən çox yüksək və ya aşağı qiymətlərlə “təsadüfi” alıcılara satılmış məhsulların qiymətləri qeydiyyata alınmamalıdır. 
Qiymətlərin səviyyəsində əhəmiyyətli dəyişikliklərə səbəb olan satış şərtlərinin və (və ya) alıcı kateqoriyasının dəyişməsi halları məhsul növünün dəyişməsi kimi nəzərə alınmalıdır. Buna səbəb məhsul növünün hesabat dövründəki qiymətinin əvvəlki dövrdə qeydə alınmış qiyməti ilə birbaşa müqayisəsinin aparıla bilinməməsidir. Bu halda qiymət məlumatlarının müqayisəliliyinin təmin edilməsi üçün şərti qiymətlərin hesablanması üsulundan istifadə olunmalıdır.
2.4. Mövsümi məhsul növləri üzrə indeks sıralarının formalaşdırılması
Sənaye məhsullarının müşahidəyə cəlb olunan bir sıra növlərinin istehsalı və satışı mövsümi xarakter daşıyır və yalnız ilin müəyyən aylarında həyata keçirilir.
Müəssisə, bir qayda olaraq, bu məhsulların istehsalının dayandırıldığı dövrdə hesabatlarda qiymətlər haqqında heç bir məlumat göstərmir. Buna baxmayaraq, məhsul istehsalının müvəqqəti dayandırıldığı dövrdə onun yüklənməsi (realizə olunması) davam etdirilə bilər və müəssisə bu halda təqdim olunan hesabatlarda yüklənmiş məhsulların qiymətləri haqqında məlumatları göstərməlidir.
Mövsümi məhsullar üzrə indeks sıralarının davamlılığının təmin edilməsi üçün bir neçə üsul mövcuddur.
Üsul 1. Mövsümi məhsul növləri üzrə indekslərin hesablanması şərti hesablanmış qiymətlər əsasında aparılır. Bu üsul mütəmadi olaraq satışı həyata keçirilən digər məhsul növlərinin qiymətlərinin kəskin şəkildə dəyişməsi hallarında tətbiq edilir. Şərti hesablanmış qiymətlər məhsulun istehsalı başlayana və satışı həyata keçirilənədək hesablanır. Bu zaman faktiki qiymətlər əvvəlki dövrdəki şərti hesablanmış qiymətlərdən əhəmiyyətli dərəcədə aşağı (yuxarı) ola bilər və hesabat dövründə onların əsasında hesablanmış indekslər qiymətlərin aşağı düşməsini (yuxarı qalxmasını) göstərərək həqiqəti əks etdirməyə bilər. Bu halda, qiymətlərin real dəyişməsi əsasında şərti qiymətlərə düzəlişlər edilməlidir.
Üsul 2. Mütəmadi olaraq satışı həyata keçirilən digər məhsul növlərinin qiymətlərinin kəskin şəkildə dəyişmədiyi hallarda tətbiq edilir. Bu zaman şərti hesablanmış qiymət kimi məhsul növünün son aydakı satış qiyməti qəbul edilir.
Üsul 3. Hər bir hesabat dövründə məhsul qrupları daxilində dəyişən çəkilər strukturunun tətbiq edilməsi yolu ilə məhsul qrupları və iqtisadi fəaliyyət növləri üzrə məcmu qiymət indeksləri mövsümi məhsullar nəzərə alınmadan hesablana bilər.
Bazar iqtisadiyyatında proseslərin sürətlə inkişaf etdiyi şəraitdə ikinci və üçüncü üsulların tətbiqinin bir sıra çatışmayan cəhətləri vardır. Dəyişən çəkilər sistemindən istifadə baza dəyərinin dəyişməsinə səbəb olaraq məcmu qiymət indekslərinin hesablanmasının rekursiv üsulunun tətbiqini və həmin indekslərin əvvəlki ilin müxtəlif dövrlərinə nisbətən hesablanmasını çətinləşdirir ki, bu da indeks sıralarının ilin əvvəlindən yenidən hesablanmasını tələb edir. Qiymət indekslərinin hesablanmasının rekursiv üsulu ondan ibarətdir ki, hesabat ayında əvvəlki aya nisbətən qiymət indekslərinin hesablanması üçün əvvəlki ayın qiymətləri ilə ifadə olunmuş baza dövrünün çəkilərindən istifadə edilir. Məhsul növünün son aydakı satış qiymətindən istifadə isə indekslərin səviyyəsində kənarlaşmalara səbəb ola bilər. Bu baxımdan, mövsümi məhsullar üzrə indeks sıralarının davamlılığının təmin edilməsi üçün yuxarıda qeyd olunan birinci üsulun tətbiq edilməsi təcrübəsi ölkələr arasında daha geniş yayılmışdır.
3. Sənaye məhsullarının istehsalçı qiymət indekslərinin hesablanmasının əsas mərhələləri


SİQİ-nin hesablanması aşağıdakı mərhələlərdən ibarətdir:

· xüsusi çəkilər strukturunun formalaşdırılması;
· orta qiymətlərin hesablanması;
· fərdi qiymət indekslərinin hesablanması;

· məcmu (yekun) qiymət indekslərinin hesablanması;

· müxtəlif baza dövrlərinə nisbətən qiymət indekslərinin hesablanması.
3.1. Xüsusi çəkilər strukturunun formalaşdırılması
Sənaye məhsulları üzrə məcmu qiymət indekslərinin hesablanması üçün təmsilçi-məhsul və məhsul qrupları üzrə xüsusi çəkilər strukturunun formalaşdırması tələb olunur. Təmsilçi-məhsullar üzrə qiymət indekslərini hesablamaq üçün baza çəkiləri kimi, hər bir müəssisə tərəfindən əvvəlki ildə satılan məhsul növünün dəyəri haqqında məlumatlar çıxış edir. Həmin məlumatlardan istifadə etməklə aqreqasiyanın növbəti mərhələlərində məhsul qrupları, həmçinin bütövlükdə sənaye üzrə baza çəkiləri formalaşdırılır.
Xüsusi çəkilər il ərzində sabit saxlanılır və sənaye istehsalının strukturundakı dəyişikliklər nəzərə alınmaqla hər il yenilənir. 
3.2. Orta qiymətlərin hesablanması

Təmsilçi-məhsullar üzrə orta qiymətlərin hesablanması hesabat dövründə sənaye müəssisələri tərəfindən faktiki satılmış məhsul növlərinin qiymətləri və miqdarına dair məlumatlardan istifadə etməklə orta kəmiyyətin çəkili düsturu əsasında aparılır:

burada,

- m-ci təmsilçi-məhsulun orta qiymətini;


m- təmsilçi-məhsulu;


j – məhsul növünü;


t- hesabat dövrünü;


pj,t – hesabat dövründə j-ci məhsul növünün qiymətini;

qj,t- hesabat dövründə qeyd olunmuş j-ci məhsul növünün miqdarını göstərir.
Misal: orta qiymətin hesablanması
	 
	Əvvəlki ay
	Hesabat ayı

	
	məhsulun həcmi, kq
	qiymət, manat
	məhsulun dəyəri,
 manat
	məhsulun həcmi, kq
	qiymət, manat
	məhsulun dəyəri,
 manat

	1
	2
	3
	4 = 2*3
	5
	6
	7 = 5*6

	məhsul növü 1
	20
	2,15
	43,00
	40
	2,13
	85,20

	məhsul növü 2
	45
	2,40
	108,00
	-
	-
	- 

	məhsul növü 3
	16
	2,19
	35,04
	18
	2,19
	39,42

	məhsul növü 4
	-
	-
	- 
	28
	2,65
	74,20

	məhsul növü 5
	12
	2,80
	33,60
	22
	2,75
	60,50

	Təmsilçi-məhsul
	93
	2,36
	219,64
	108
	2,40
	259,32


Sənaye məhsullarının istehsalçı qiymət indeksləri və orta qiymətlərinin təhlili zamanı nəzərə almaq lazımdır ki, ayrı-ayrı məhsullar üzrə orta qiymətlərin dəyişməsi qiymət indekslərindən fərqlənə bilər. Belə ki, orta qiymətlər hesabat dövründə faktiki satılmış məhsul növləri üzrə, qiymət indeksləri isə qiymət müqayisəliliyinin təmin edilməsi məqsədilə satışı tam və ya müvəqqəti olaraq dayandırılmış məhsul növləri üzrə şərti hesablanmış qiymətləri də nəzərə alınmaqla hesablanır.
BƏT, BVF, İƏİT, BMT və Dünya Bankı tərəfindən hazırlanmış təlimatda (“İstehsalçı Qiymət İndeksinə dair Təlimat: Nəzəriyyə və Təcrübə”) qeyd olunduğu kimi, istehsalçı qiymət indeksləri nisbi göstərici olaraq qiymətlərin səviyyəsini və onların mütləq dəyişməsini əks etdirmir. Yəni, qiymətlərin səviyyəsinə (orta qiymətlərə) dair məlumatlar qiymət indeksləri ilə müqayisədə bir o qədər də etibarlı olmadığına görə təhlil və araşdırmalarda orta qiymətlərdən istifadə edilməsi təhrif olunmuş nəticələrə gətirib çıxara bilər.
3.3. Fərdi qiymət indekslərinin hesablanması

Fərdi qiymət indeksləri zəncirvari üsulla, yəni hər bir məhsul növü üzrə hesabat dövrünün qiymətinin əvvəlki dövrün qiymətinə bölünməsi ilə hesablanır:

[image: image1]                                                                                                                             

burada,
if – “f” məhsul növü üzrə fərdi qiymət indeksi;
pft - “f” məhsul növü üzrə hesabat dövründəki qiymət;

pf(t-1) – “f” məhsul növü üzrə hesabat dövründən əvvəlki dövrün qiymətidir.

3.4. Məcmu (yekun) qiymət indekslərinin hesablanması


Məcmu istehsalçı qiymət indeksləri aşağıdakı aqreqasiya səviyyələrində hesablanır:
· təmsilçi-məhsullar üzrə;

· məhsul qrupları üzrə;

· iqtisadi fəaliyyət növləri (seksiyalar, bölmələr və məhsul qrupları) üzrə;

· bütövlükdə sənaye məhsulları üzrə.

Məhsul növü səviyyəsində qiymət indeksləri hesablandıqdan sonra müxtəlif aqreqasiya səviyyələrində qrup və məcmu (yekun) qiymət indeksləri hesablanır. Bu zaman modifikasiya olunmuş Laspeyres düsturundan istifadə edilir: 

burada,
Imp - məcmu qiymət indeksi;

 - hesabat dövründə məhsulun qiyməti;

 [image: image10.png]i1



- hesabat dövründən əvvəlki dövrdə məhsulun qiyməti;
[image: image12.png]


 - baza dövründə satılmış məhsulun əvvəlki dövrün qiymətləri ilə olan dəyəri;
[image: image14.png]


 - baza dövründə məhsulun dəyəridir.

Modifikasiya olunmuş Laspeyres düsturunun standart Laspeyres düsturundan üstünlüyü vardır. Belə ki, Laspeyresin standart düsturu məhsulların xüsusiyyətlərini sabit saxlamaqla uzun müddət ərzində hər bir məhsul üçün qiymət dəyişmələrinin müqayisəsini nəzərdə tutur ki, məhsul axınlarının strukturu, satılan məhsulların əhatə dairəsi dəyişdikdə və ya məhsullar digərləri ilə əvəz olunduqda belə müqayisələri etmək mümkün olmur. Modifikasiya olunmuş Laspeyres düsturu isə istənilən zaman dövründə baza çəkilərini qiymət indeksinin sonuncu qiymətinə vurulması ilə qiymət dəyişməsinin hesablanmasını ardıcıl qiymət müşahidələri əsasında aparılmasına imkan yaradır. Məhz bu səbəbdən dünya statistika təcrübəsində indekslərin hesablanması üçün son vaxtlar Laspeyresin modifikasiya olunmuş düsturu daha çox tətbiq edilir.
                                                          
3.5. Müxtəlif baza dövrlərinə nisbətən qiymət indekslərinin hesablanması

İstehsalçı qiymət indeksi əvvəlki aya, əvvəlki ilin müvafiq ayına, əvvəlki ilin müvafiq dövrünə, əvvəlki ilin dekabr ayına və ya istənilən baza dövrünə nisbətən hesablana bilər. Bu zaman əvvəlcə baza dövrü seçilir və onun əsasında zəncirvari üsulla indeks qurulur. Baza dövrü 2015-ci ilin yanvar ayı (2015-ci ilin yanvar ayı=100) seçildikdə zəncirvari indeks aşağıdakı kimi hesablanır: 

burada:

- zəncirvari indeks (2015-ci ilin yanvar ayı =100);

- fevral ayında əvvəlki aya nisbətən qiymət indeksi;

- mart ayında əvvəlki aya nisbətən qiymət indeksi;

- müqayisə edilən ayın əvvəlki aya nisbətən qiymət indeksidir.
Müxtəlif baza dövrlərinə nisbətən qiymət indekslərinin hesablanmasında zəncirvari indekslərdən istifadə edilir. Məsələn: 2020-ci ilin dekabr ayında zəncirvari indeks 141,5 faiz (2020=100), 2021-ci ilin iyul ayında isə 148,7 faiz (2015.y=100) olduqda, bu zaman 2021-ci ilin iyul ayında istehsalçı qiymət indeksi 2020-ci ilin dekabr ayına nisbətən 105,1 faiz (148,7/141,5x100) olacaqdır.

